
Presentada

			


Saludi piciocus!

			A mei mi nant Tessa e mancai sia nàscia in Sardìnnia mi seu pesada in Tuscana (su logu anca biviant is Etruscus de s’antigòriu) e oindii seu bivendi in Milanu.

			Che a is Sardus de s’antigòriu chi iant bìviu in s’Edadi pùnica, giru meda peri su Mundu ma is acàpius mius cun custa terra no ddus apu lassaus mai, ca unus cantu mesis a s’annu bivu in s’ìsula de Sant’Antiogu, aundi unu tempus ddui fiat sa tzitadi de Sulky!

			Innoi nci at monumentus meda ma meda meda meda de s’edadi chi eis a ligi in su lìburu e chi podeis biri finas oi. Bortas meda, passillendi cun is canis mius stimaus in su sartu de cust’ìsula, provu a pentzai a cumenti depiat essi giai bella e arrica in s’antighidadi ma prus de totu cantu scubertas archiològicas si funt abentendi ancoras!

			Eis a essi crosidadosus intzandus, che a mei etotu, de ligi is pàginis chi ant a benni e de torrai agoa in su tempus cun su pentzamentu, a sa Sardìnnia de 2500 annus a oi...

			Spassiaisì 

			


Tessa Gelisio

			Presentadora televisiva Mediaset

Sterrina 

			





Candu seus chistionendi de Edadi pùnica seus arrexonendi de cuddu tretu de tempus tra s’acabu de s’Edadi nuraxesa (su de VI sèculus i.C.) e su printzìpiu de s’Edadi romana (su de III sèculus i.C.) chi ddi naraus Edadi de su Ferru.




			In custu tempus ndi lompit a s’ìsula nosta sa cultura nàscia in sa tzitadi de Cartàgini (chi dd’eus a nai pùnica difatis) e chi nd’at a betiri s’arfabetu cosa sua e sa scritura puru, is bistiris, sa lìngua, sa religioni, s’arti e s’architetura.

Totu est incumentzau candu ant fundau a Cartàgini…

			





A ingìriu de su de IX sèculus i.C., in sa Tunisia de oi,

			in su Cabu ‘e Susu de s’Àfrica.




			Custa tzitadi capassu chi dd’apant fundada is tribus de is Bèrberus (is chi biviant in s’Àfrica de pitzus) agiudaus de is cumerciantis chi ndi beniant de is tzitadis de su Lìbanu de oi (cumenti a Tiru, Sidoni e Biblu) e chi ddi naraus Fenìcius o Levantinus (ca ndi beniant de s’Orienti).




			Apustis de duxentus annus prus o mancu chi dd’ant fundada, Cartàgini, gràtzias a cumenti fiat beni posta, ma finas po mori de su portu abitau de cumerciantis chi ndi beniant de s’Orienti ma de s’Ocidenti puru, e prus de totu gràtzias a totu sa genti chi ddui biviat, est bènnia a essi su tzentru prus mannu e potenti de totu su Mediterràneu. Sa cultura sua s’at a spainai in paricis logus, cumenti a sa Spànnia, sa Sitzìlia, Malta e sa Sardìnnia mancu a ddu nai. Pentzai ca in s’ìsula nosta at a lassai un’arrastu aici forti chi at a durai fintzas a s’edadi romana!

